Thuto ya Tlhomamiso ya Motlatsa Mokanseliri ebile e le Rektoro ya bo 13 ya Yunivesithi ya Freistata

Ho tlotla Adv. Bram Fischer

Ditshwaelo
Le amohelehile, le amohelehile, le amohelehile. Ke ne ke nahana hore sena se ka se etsahale. Hantlentle ba bangata ba lona le mpoleletse hore ho ka se etsahale ka lebaka la ho hana ha ka ho inehela matleng a bolaodi. Le ha ho le jwalo, ke lona bana, ba ba bang ho tswa dinaheng tsa ka ntle jwalo ka Chris le Lynette Abels ho tswa United Kingdom, Joel Samoff ho tswa Stanford Yunivesithi ya Califonia, Josephine Allen ho tswa Cornell Yunivesithi ya New York, le halofo ya lona ho tswa Kapa Bophirima. Maemo ohle a matjhaba a hlomphuwe. Ho metswalle ya ka ya MaAfrika Borwa empa e le matswalla a India, le lona ke a le amohela; le ka nna la sesa bosiu mona.

Ke leboha haholo bakeng sa ho hlompha Yunivesithi ya Freistata bosiung bona.

Bosiung bona ke na le baetapele ba babedi ba sekolo se phahameng. Foster Lubbe e bile MoFreistata wa pele wa ho nngolla, nakong eo ke sa sebetsa Durban, ho nkamohela profensing; ke yena moetapele ya latelang wa bashemane Sekolong sa Hoerskool Sentraal mona Bloemfontein. Portia Lehasa ke ngwanana wa pele wa motho ya motsho ho ba moetapele wa banana Sekolong se Phahameng sa Eunice dilemong tse 134 le sona se mona Bloemfontein. Foster le Portia, ke baemedi ba bokamoso naheng ena; ba nkgopotsa rato la ka la pele, ho ruta sekolong. Mme ha ke dutse ke bua le baetapele bana ba babedi ba batjha, ke ba le tshepo e kgolohadi ka bokamoso ba naha ya rona.

Thutong ya Tlhomamiso ya bosiung bona ke hlompha ka yona mora e moholo wa Yunivesithi ya Freistata (moithuti wa tsa molao mona ha e sa bitswa Yuniversithi Kholeje ya Grey), monna ya ileng a etella pele tshireletso ya Nelson Mandela, leratanaha le ileng la nehelana ka bophelo ba lona bakeng sa MaAfrika Borwa, ba batsho le ba basweu, hore re tle re lokolohe kajeno. Ke thabile haholo hore bosiung bona baradi ba hae ba babedi Ruth le Ilse ba teng.

Ho bana ba Bram Fischer, jwale ke le fa Puo ya Tlhomamiso e hlophisitsweng ka tsela e ikgethileng. 
Sebaka se kang sena

Le hara mpa ya Afrika Borwa. Motsetoropong o monyane o nang le pelo e kgolo. Sebakeng se ileng sa tswala mekgatlo e mmedi e bohlokwa ya manashenale ngwahakgolong e fetileng, mohlomong le mokgatlo wa boraro (ha re na bonnete). Sena ke sebaka sa dikgohlano, hobane motsetoropo wa dirosa (Bloemfontein) o boetse ke lehae la Cheetahs (Mangaung). Ke sebaka se tlisitseng bophelo bakeng sa batho bohle, ho tswa ho JRR Tolkien mothei wa Hobbit ho ya tswella ka nqane ho Steve Hofmeyr, mothei wa, tjhee, ntho tse ngata.
Ho bohlokwa hape ke hore, ke motseng wa Bloemfontein moo sekebekwa se furaletsweng se tlang ka kopo ya sona ya ho qetela ka pelo bohloko, Lekgotleng le Phahameng la Boipiletso. Hape re kopane mmoho bosiung bona ka boipiletso bakeng sa yunivesithi ya rona, boipiletso bakeng sa naha ya rona, boipiletso bakeng sa Afrika. 

Nako e kang ena

Dilemo tse lekgolo le metso e leshome tse fetileng koduwa e kgolohadi e ile ya etsahala motsentoropong ona mme ya fetola nalane ya Afrika Borwa. Mopresidente wa Orange Free State, MT Steyn o ile a epa pitso e bitswang Seboka sa Bloemfontein ho tla thoba maqeba pakeng tsa Mokomishinara Ya Phahameng wa Brithane , Alfred Milner, le Mopresidente wa Transvaal, Paul Kruger, ka ditaba tse neng di kenyeletsa ditokelo tsa ho vouta tsa Matswantle le tshebediso ya English ka hara Volksraad. Ho mopresidente Steyn hona e ne e le maiteko a ho qetela a ho tlisa poelano pakeng tsa ho neng ho bitswa “merabe e mebedi”.
Dipuisano tsa poelano di ile tsa nyopa, mme dikgwedi tse mmalwa ka mora moo Ntwa ya Bobedi ya Maburu e ile ya qhoma ya siya batho ba fetang 26 000 ba shwele, makgowa le batho ba batsho, baholo le bana. Ho hloleha ho boelana nakong e mahlonoko jwalo ka eo ho ile ha siya maqeba kelellong ya sepolotiki ya Afrika Borwa ho fihlela ho lena le hodimo. Mme ha ke na qeaqeo ya letho hore lebaka le le leng le bohlokwa le entseng ho se be le katleho Sebokeng sa Bloemfontein, haholoholo e ne e le ho hloleha ha boetapele.
Re eme bosiung bona hape nakong e mahlonoko nalaneng ya rona. Ke mang ya neng a hopola ka nako feela e ka bang dilemo tse leshome ka mora hore ho etsahale mohlolo wa phethoho re tla be re bua ka 'ba mmalwa' nakong ya demokrasi e thehilweng hodima ditheo tsa ho hloka kgethollo? Ke mang ya neng a nahana hore naheng ya Mandela, ho thonngwa ha batho mesebetsing ho tla itshetleha ho polelo tse kang, “popeho ya setjhaba sa naha?” Mme ke mang ya neng a ka noha morusu o bolayang borapolasi ba basweu mobung wa bona le melata e mebileng ya rona, kapa hore ba kojwana di mahetleng ba batsho ba tla helwa ke lehloyo la morabe la moshanyana wa mosweu ya dilemo di 18 ya so qete le sekolo se phahameng?
Afrika Borwa e shebane kajeno le seo John Samuels a se bitsang “mosebetsi wa rona o song ho fele”. Yunivesithi ya rona, le yona, e shebane le mosebetsi o song ho fele, jwale e re ke ye ho ona ka ho otloloha.

Yunivesithi ya Freistata e dilemo di 105. Nalaneng ya yona e telele e motlotlo sebaka sena se hlahisitse boramolao ba bohale (ho kenyeleditswe le Modulasetutlo wa rona wa Lekgotla, Moahlodi Faan Hancke), matitjhere, borasaense ba bongaka, baakitheke, boraikonomi ho tsa temo, diroki, dibini, dingodi le baoki. Yunivesithi e boetse e hlahisitse ba bang ba boradipapadi ba hlahileng ka mahetla, ho kenyeleditswe flenkara ya Springbok e nang le neo ka mokgwa o tshabehang Heinrich Brüssow le Boy Soke semathi sa rona se mafolofolo se nang le mebala ya naha ka hare le ka ntle ho lebala, semathi sa mabelo tseleng le a paroletsang naha.
Ho kwalwa ha buka ya Reitz

Empa nalane ena, jwalo ka ha ho le jwalo diyunivesithing tsohle tsa Afrika Borwa ha e a tloswa sekodi.
Dimitara tse ka bang 100 ho tloha moo ke emeng ho ya ho la leqele, ke sebaka sa bodulo se tsebahalang haholo sa Abraham Fischer (se tsejwang ka Vishuis), se reeletswe ka ntate wa Fischer ya monyane. Moaho ona o nang le dilemo tse lekgolo e le bodulo ba baithuti ke bopaki bo phelang ba nalane e motlotlo ya Yunivesithi ya Freistata. 

Dimitara tse ka bang tse 100 hantle ka mora ka ke bodulo ba baithuti ba Reitz, sebaka sa morusu o ileng wa tlisa maswabi a maholo yunivesithing ya rona le ho sehollwa ho neng ho sa rerwa naheng ya rona jwalo ka ha lefatshe le bona batjha ba bane ba basweu ba banna ba tlontlolla ka kgethollo ya morabe basebetsi ba bahlano ba batsho.
Dikgweding tse mmalwa tse fetileng ke etetse mabala a Reitz kgafetsa maitekong a ho utlwisisa hore manyala a mofuta ona a etsahetse jwang mabaleng a sebaka sa thuto e phahameng. Ke dumela hore jwale ke na le karolwana feela ya karabo, mme karabo eo e na le ditlamorao tse bohlokwa bakeng sa ho ya pele phodisong, tshwarelong le toka ya setjhaba kampaseng ya rona le naheng ya rona.

Le a bona phoso ya tonanahadi e entsweng ka ho manolla taba ya Reitz e bile ho hlalosa ketsahalo ena ho latela bolwetse ba motho ka mong. Jwale ho nyahlatsa video jwalo ka sehlahiswa sa ditapole tse nne tse bodileng ke tlhaloso e bobebe. Video ena e eteletswe pele ke diketsahalo tse ngatangata tsa kgethollo tse neng di hana ho kopangwa ha dibaka tsa bodulo ka merabe haholoholo bodulong ba yunivesithi. Ha se kaofela diketsahalo tsena tse tletseng kgethollo tse ileng tsa fihlela ditsebe tsa baqolotsi; hantlentle, ha e ne e se ka ho hlahiswa pepeneneng ha video, ha ho na motho le ya mong kantle ho yunivesithi ya neng a tlo tseba ka yona. Mme ba mmalwa ka ntle ho kampase ba a lemoha hore seo ha jwale ho thweng ke video e utlwisang bohloko hantlentle se hapile kgau ya sebaka sena ka diteng tsa yona.
Potso eo re shebaneng le yona ka baka lena ke e kukunang, mme yona ke ena: Ke eng ka hara sebaka sena e entseng hore ketsahalo e bosula tjena e etsahale?

Mme ho na le dipotso tse ding. Hobaneng ha ho tlile batho ba latellana batswadi le basebetsi mmoho, ba tlo mpolella hore ketsahalo ena, ke a ba qotsa “e ntshitswe lekoteng?” Hobaneng ha batswadi ba bangata ba tlile ho nna ba mpolella hore e ne e le Oros, e seng moroto, jwalo ka ha eka ho ne ho tshwenya ketsong ya bashanyana ya ho rotela ka hara dijo? Ke reng ka dipehelo tse ngata tse ileng tsa tlo etswa ofising ya ka ho mpolella hore bashanyana, ke a qotsa hape, “ba ne ba rata bosqueeza mme ba ba tlela dijo ho tswa dipolasing tsa batswadi ba bona?”
Ha mokotaba wa manollo o sutha ho tloha ho bolwetse ba motho ya le mong ho ya setsong sa sebaka sa thuto, jwale ho hlakile hore bothata ba Reitz ha se feela bothata ba baithuti ba bane ba tsietsehileng ka tsa morabe. Ntle le pelaelo, ke bothata ba yunivesithi e kgotsofetseng ke maemo a ditaba.

Ka baka lena ho hlakile hape hore ditaba tse tebileng tsa kgethollo le boitshwaro ba ho nyatsa tse bakang kgohlano yunivesithing ya rona – le ho tse ding tse ngata – bo ke ke ba rarollwa ke makgotla a dinyewe. Mang kapa mang ya hlolang tabeng ya Reitz, ke tla tsoha ka Mantaha hoseng ke ntse ke shebane le ditaba tsa kahisano, botjhaba le mathata a ditumelo tse emang tseleng ya phethoho - ntle le haeba re etsa dintho ka mokgwa o sele (ke tla bua ka hoo hammamoraonyana).
Kananelo
Ke karolo ya Yunivesithi ya Freistata ka ho phethahetseng, mme bosiung bona ke kopa tshwarelo ka seo re se entseng. Ke kopa tshwarelo ho motho e mong le e mong e motsho kampaseng ena le profensing ena ka nalane ya rona e telele ya ho kwalla le ho qhelela thoko batho ba batsho ba ka hara sebaka sena. Ke sesitse masiu a mangata ke lla, ke ikwahlaya ka seo re ( ee, re) se entseng basebetsing ba bahlano ba batsho ba Yunivesithi ya Freistata. Sebaka sena se kopa tshwarelo ya lona.

Ke kopa tshwarelo ho moahi e mong le e mong ya mosweu ya ithatang wa yunivesithi ya rona hore le ile la swabiswa ke ketsahalo ya Reitz. Ke a tseba ba bangata ba lona le ile la itshwabela le le bang mme la bontsha ho swaba, le lona jwalo ka yunivesithi re le sitetswe. Mme ke a tseba hore le nkile seo baithuti ba bane ba se entseng la se nkela dipelong, mme lebitsong la basweu la nka ho suptjwa ka menwana bakeng sa basweu bohle tabeng ya Reitz.

Bosiung bona jwalo ka hlooho ya sebaka sena, ke kopa tshwarelo ho lona.

Ke kopa tshwarelo sehopotsong sa Bram Fischer, leratanaha le ileng la re hlokomedisa hore ho phela maphelo a fapaneng ho tla tlisa masisapelo ho bohle. Ke kopa tshwarelo ho Sheila Aronstam le Kalie Strydom, ba ileng ba lemosa le pele taba ena e ba setlwaeding, ba sututsa Lekgotla la Yunivesithi ho fetola sebaka sena le ne le so itokisetse ho etsa jwalo. Ke kopa tshwarelo ho bamphato ba ka ba fetileng, Baprofesara Francois Retief, Stef Coetzee, le Frederick Fourie – hobane ka nako tse ding le ile la kopa phethoho hara Kovsie nakong tse ding le iketsa sehlabelo mmoho le malapa a lona.
Ke utlwa ke qobeleha hore ke re ho lona bosiung bona. Baithuti bane ba bane ba entseng ketso yane e tshabehang, ke baithuti ba ka. Ntumelleng ke adime mantswe a moetapele e mong, nke ke ka itatola bona, ho feta ho itatola bana ba ka. Baithuti ba bane ba Reitz ke bana ba naha ena, ke batjha ba profensi, mme ke baithuti ba yunivesithi ya rona. Ke a phetha, ke baithuti ba ka.

Jwale he, ke entse diqeto tse itseng.

1. Jwalo ka ketso ya poelano ya morabe, le tlhokeho ya phodiso, Yunivesithi ya Freistata, e tla hula diqoso tsohle kgahlanong le baithuti ba bane. Yunivesithi ka baka leo, e tla nyahlatsa morero wa ho ba qosa bahlankana bana ba bane ba amehang tabeng ya Reitz. Ka moya wa katamelo Yunivesithi e tla fetela pele ho mema baithuti bao ba bane ho kgutla le ho phethela dithuto tsa bona.

2. Ho ananela ho se natse ditaba ha sebaka sa rona ka taba ya Reitz, le tlhokeho ya toka ya setjhaba, Yunivesithi ya Freistata ha e no latela tshwarelo feela, empa e tla lefa dihlapiso bakeng sa basebetsi ba amehang bakeng sa ditshenyehelo tsa seriti sa bona le semelo sa bona.
Mme,

3. Ka baka la boitlamo bo potlakileng ba kahobotjha, Yunivesithi e tla bula hape bodulo ba Reitz mme e bo fetole ho ba mohlala wa poelano ya merabe le toka ya setjhaba bakeng sa baithuti bohle.

Ho bulwa ha buka bakeng sa bokamoso

Jwalo ka ha re kwala buka ka Reitz, re ikemiseditse ho bula buka ka bokamoso bo botjha bo bopilweng ka botjha bakeng sa Yunivesithi ya Freistata. Re tla be re kgannwa ke mabaka a mabedi.

La pele, yunivesithi e tla ba sebaka se bonahatsang mohlala wa boithuti le tlwaelo ya poelano, tshwarelo le toka ya setjhaba. Baithuti le barutehi ho tswa lefatsheng lohle ba tla theohela sebakeng sena ho tla ithuta le ho utlwisisa thuto le phethahatso ya ho aha setjhaba ho sa natswe dikarohano tse teng tsa morabe empa le tsa bodumedi, bong, ho (se) itekanela (e), tshekamelo ya boitsebiso ba bong le motso wa tswalo mme, re leboha Athletic South Africa, boitsebiso ba tsa bong.

Ka tsela ena Yunivesithi haufinyana e tla thakgola seo re hopolang hore se tla bitswa The Reitz Institute for Studies in Race, Reconciliation and Social Justice.
La bobedi, yunivesithi e tla tsamaya ka pele haholo ho ba setsha sa botjhaba hape sa matjhaba sa bokgabane thutong. Leha UFS e na le mananeo a matle dirutweng tse kang khemistri, temo le bongaka, re lemoha hantle hore re lokela ho phahamisa maemo a thuto a sebaka se tshepisang.
Ka baka lena ntumelleng ke bue ke sa itome leleme hore ka ntle le ho itshwabela UFS e tla ba yunivesithi ya Afrika ya maemo a hodimo e tla ratwa hang hang bakeng sa dipatlisiso, ho ruta le seo mphato wa ka ya fetileng a neng a se bitsa “borutehi bo kenyeletsang”, mabapi le setjhaba se re potapotileng.

Yunivesithi ha se mokgatlo wa thekolohelo. Ha se Koletjhe ya ho ntshetsa thuto pele. Ha se sebaka se seholohadi se amohelang baithuti ba kgasitseng ho ya tlola mola wa matriki ba batla ho tla ithutela dikri.

Yunivesithi ke sebaka sa thuto e phahameng se sebeletsang ditalente tse teng setjhabeng le ka nqane. Ka sepheo sena dikelellong tsa rona, re tla thaotha feela baithuti le barupelli ba hlwahlwa ba basweu le ba batsho Yunivesithing ya Freistata.

Ho ithuta ho sebeletsa

Le ha ho le jwalo ha ho na yunivesithi ya Afrika Borwa e tlileng ho emela baithuti ho hlahella ka mora sehlopha sa 12 mme e ba bolelle hore ha ba a loka; hoo e tla be e le ho kgohlahala le ho hloka mohau baneng ba hlolehileng ka baka la tsamaiso ya dikolo. Ka baka la nalane ya rona, yunivesithi e na le boikarabelo ba ho sebetsa le dikolo tse tinngweng menyetla ka ho fetisisa naheng ya rona dihlopheng tse qalang ho lokisa le ho hlophisa baithuti haholoholo ba tlong ho qala hore ba atlehe dikopong tsa bona tsa ho kena yunivesithi.

Ka hona UFS e tla be e sebetsa le dikolo tse phahameng tsa ba tinngweng menyetla ka hara diprofensi tsa Freistata le Kapa Leboya ho lokisetsa batho ba batjha ho ya yunivesithing ka dikolo tsa lehlabula le mariha dikampaseng tsa rona tse tharo moo ba tlang ho ithuta ka hara dilaeborari, dilaboratori le diphaposi tsa borutelo hore na ba itokisetsa jwang ho atleha yunivesithing. Tabakgolo ya karolelano ya rona le setjhaba jwalo ka yunivesithi e tla ba ka bolekane bo boholo ba sekolo-yunivesithi ka hara sitjhaba tse futsanehileng.
Ho lekana ha basebetsi

Yunivesithi e sa ntse e fupere barutehi haholoholo banna ba makgowa maemong a boprofesa. Sena se tlo fetoha kapele, e seng feela hobane ho lokela hore ho be le ho lekalekana empa ka lebaka la bokgabane. Re ka se be ebile re ke ke ra ba yunivesithi e nang le maemo a matle a thuto lefatsheng ha re na le barutehi ba palo e pomehileng.

Ho qala beke e tlang re tlo bapatsa dikgeo tse 25 tsa boprofesara bo phahameng tse tla hohela yunivesithing ena barutehi ba bohlale ba ntjhontjho. UFS e tlo fetola sekgahla sa basebetsi ba yona ba rutang, re tla etsa hona re sa qobellwa ho etsa kgetho pakeng tsa bokgabane le tekatekano.

Tsebo e kotsing

Bothata ba nnete bakeng sa phethoho, ha se feela dipalopalo tsa difahleho tsa batho batsho ka hara basebetsi le baithuti yunivesithing e neng e le ya basweu feela. Phepetso e kgolo ke bothata ba tsebo. Ha ngata tsebo e kotsing eo baithuti ba tlang ka yona yunivesithing - tsebo ya nako tse fetileng, tsebo ya botsho le bosweu, mme haholoholo tsebo ya bokamoso. Kharikhulamo ya yunivesithi ka boyona ha e so ka e rarolla hantle hore na moithuti o lokela ho tseba eng lefatsheng le kotsi le arohantsweng.

Jwale ke tlo etsa tshisinyo Senateng sa Yunivesithi ya Freistata hore re lekole botjha kharikhulamo ya mathomo le hore ha ho moithuti ya tla fumana kgau ho tswa yunivesithing ena a sa feta dipotsong tsa sethato tsa botho tsa hore re bo mang le hore re tswa kae; a sa ithuta ho phela le ho sebetsa mmoho ka tsela tse lokisang batjha bakeng sa boetapele mosebetsing.
Diyunivesithi tsa rona tse ngata di hlahisa batho ba batjha bao e leng bomatwetwe dilemong tse qalang tsa mosebetsi wa bona mme ha ba na motheo wane o batsi wa thuto o ba lokisetsang hore ba be le kutlwelobohloko ya batho, e be baahi ba seollang le baetapele ba nang le semelo makaleng ao ba a latetseng le diprofesheneng tsa bona. Dikri ha e a lekana, mme Yunivesithi ya Freistata e tla theha kharikhulamo ya mangolo a tlang pele ho dikri e hlabosang e kgethang baithuti ho ba bang e shebaneng le bothata ba tsebo ka hara thuto e phahameng Afrika Borwa.
Karolo ya seo re tla se ruta baithuti ba rona, ha se feela hore na ba fana jwang ka bokgoni ba bona, empa hore na ba nehelana ka bobona jwang tshebeletsong ya setjhaba. Ke tla kopa basebetsi ba ka ho ba mohlala, mme ke thabile haholo hore ke qadile ho nka kgato ya pele ka kopa yunivesithi hore e nke mokgolo wa ka mme ba hule persente ho thusa moithuti ya futsanehileng wa lekgowa le e mong wa motho e motsho; ntho e le nngwe eo ba lokelang ho ba le yona ka ho tshwana ke tlhokeho ya tjhelete.

Meetlwana e phoqang

Ho sa na le masaledi a meetlo e hlonngweng ka botebo ka hara sebaka sa rona, mme seo ke se lemohile ke le feela dibeke tse 12 mosebetsing. Ho na le bothata ba ho se nahane hantle ke baithuti ba qalang ba bonang yunivesithi e le katoloso ya sekolo se phahameng se nang le melao e tiileng e tswa nkuwa kaekae. Ho na le bothata ba tshebediso e mpe ya tahi haholoholo bodulong ba banna, tlwaelo e tsosang diketsahalo tsa kgethollo le kgethollo ya bong tse amang baithuti ba bang. Ho na le bothata ba ho bolotsa moo baithuti ba kgale ba tlontlollang baithuti ba selemo sa pele ba susumetswa ke matla a bosole le bonkwapo bo se nang sebaka le nako mona.

Kaofela ditlwaelo tsena tsa bodulong di bopa moetlo-nyana o tsosang maemo a morusu o tsamayang o phatloha nako le nako o bile o bonwa ke batho.

Jwalo ka moithuti wa moetlo wa sebaka sa thuto, ke a tseba hore ditlwaelo tsena tse mading ha di fetohe ha bobebe. Empa jwalo ka moithuti wa phethoho, ke a tseba hape hore ka qeto e tsitsitseng, ditlwaelo tsena tsa meetlo di ka fediswa. Ka baka leo, diqeto ke tse latelang:
1. Tlwaelo ya ho bolotsa ha e molaong. Moithuti ofe kapa ofe ya hodimo ya tla beha letsoho ho moithuti wa selemo sa pele, ha a no hlahella feela ka pela komiti ya kgalemelo ya yunivesithi, o tla boetse a lo hlahella ka pela lekgotla la dinyewe a pharilwe molato wa ho otla.

2. Tlwaelo ya ho nwa bojwala bodulong e fihlile pheletsong maqalong a selemo se setjha sa dithuto. Yunivesithi ha se tamene; ke sebaka sa thuto e phahameng. Ha re kgwebong ya ho hlahisa matahwa empa re kgwebong ya ho lokisetsa baetapele ba ngwahakgolo wa 21.

3. Tlwaelo e se nang kelello ya hore baithuti ba selemo sa pele ke bana mme ba baholo ke batswadi e tla nkelwa sebaka ke tlwaelo e ntjha ya bodulo e tla kenngwa tshebetsong sebakeng sena. Re se re qadile ka thupello e matla le boetapele ba baithuti ba SRC le ba dibaka tse 23 bodulo. Selemong sa 2010 re tla nka sehlopha sa pele sa baithuti ba selemo sa pele ba ye mose manaeong a boithuto. Mme re tla hokela baithuti bohle ba selemo sa pele ka marangrang a elektroniki a tla ba thusa le ho matlafatsa ho ithuta ha bona.
Baithuti ba rona ba tla matlafatswa ho tseba ho ithuta le ho phela mmoho. Dibaka tsa rona tsa bodulo ho tloha ka Pherekgong ya 2010 di tla kopanngwa ka mokgwa wa 50/50, ho qala ka baithuti ba selemo sa pele le boetapele ba baithuti bodulong. Ha se bosweu kapa botsho bo tla busa ho fihlela kopano, e iketsahalla ka tsela ya tlhaho bodulong. Empa ha ke no ithetsa ke re dintho di tla iketsahalla baithuti ba tlohetswe hore ba iketsetse, baithuti ba tla ipopa ka merabe mme sena ha se a amoheleha dilemo tse 15 ka hara demokrasi.

O emetse eng?

Ka yunivesithi e nang le baithuti ba fetang 27000, dikampase tse tharo, le dilemo tse 105 tsa histori, ho na le tse ngata tse ka etswang, mme jwale ke batla feela ho fana ka dintho tse hlano tseo ke itlammeng ka tsona.

1. Ke itlamme ka botebo bakeng sa ho kwala sekgeo se teng sa kahisano, bohlale, disebediswa le sebaka se teng pakeng sa Kampase ya rona e Kgolo le dikampase tsa Qwaqwa le tsa Borwa. Kampase ya Qwaqwa ha e a lokela ho ba sebaka se tsejwang ka ho shebelwa fatshe le ditletlebo tse etswang tlwae, empa jwalo ka kampase ya yunivesithi le sebaka sa thuto se mahlahahlaha se hlahisang baithuti ba rupeletsweng hantle ba kgonang ho shebana le diphepetso tsa bofuma tsa tikoloho eo ya Freistata.
2. Ke itlamme ka botebo bakeng sa ho ntshetsapele Afrikaans le Sesotho Yunivesithing ya Freistata. Ba bangata ba lona ba itse ke tlose  Afrikaans. E re ke totobatse taba ya ka: seo se ka se etsahale ha ke sa le molebedi mona. Re tla hlompha histori ya sebaka sena le puo e se thehileng. Ho na le hore re fiele dipuo, re ka mpa ra eketsa ka tse ding. Ka 2010 ke tla bula dipuisano mabapi le mekgwa eo ka yona moithuti e mong le e mong ya mosweu a ka ithutang Sesotho kapa Setswana mme moithuti e mong le e mong ya motsho a ka ithutang Afrikaans, mme baithuti bohle ba ithute ho ngola le ho bua English ka botlalo.

3. Ke itlamme ka botebo bakeng sa basebetsi le baithuti ba sa itekanelang, ho netefatsa hore ba fihlella meaho le disebediswa empa hape ba fihlella ho rutwa le ho ithuta. Tsela eo re hlahlobang botho ba rona jwalo ka yunivesithi ke mokgwa oo re ananelang le ho ntshetsapele basebetsi le baithuti ba nang le phepetso ya bofofu, botholo, le ho se itekanele mmeleng.
4. Ke itlamme ka botebo bakeng sa ho etsa yunivesithi ya rona ya matjhabatjhaba le hore re atise haholo palo ya baithuti le basebetsi ba etelang yunivesithi ho tswa dikontinenteng tsohle. Yunivesithi e lokelwang ke lebitso la yona e tsitlallela dikgopolo tse ananelwang ke lefatshe lohle le batho ba tlang dikampaseng tsa yona ka tsebo ho fapana ya barutehi ba matjhabatjhaba.

5. Ke itlamme ka botebo bakeng sa ho etella ntwa kgahlanong le HIV le AIDS dikampaseng tsa rona, le ho fana ka lerato le tlhokomelo ho basebetsi bohle le baithuti ba tshwaeditsweng le ho angwa ke konwahloko ena.

Ke a phethela

Ke tla ho lona jwalo ka moetapele wa yunivesithi ena e kgolo, jwalo ka ya fokolang, ya pepesehileng le ho lemoha ho robeha pelo ha ka. Ha ke a phonyoha ho ngwapuwa ke moriti o molelele wa histori ya rona e re arohantseng. Empa bosiung bona ke ema ka sebete le ho phatlalatsa hore ke kgona ho etela pele hobane ke eteletswe pele. Ke kgona ho tshwarela hobane ke tshwaretswe. Mme ka mehla ke lemoha taba ya hore eng kapa eng eo ke e fihleletseng, kapa eo ke tla e fihlella, ke ka baka la mohau.
Ke sa le Mohaung, nka be ke se mona bosiung bona ha e ne e se ka molekane wa ka ka lebitso leo le letle. Ho sa natswe mosebetsi wa hae indastering ya tsa tlhokomelo ya baeti, o ile a hlokomela lelapa nakong ya bosiyo ba ka e telele ha ke ntse ke etsa mosebetsi ka ho bitswa, ke le motsamaisi mme jwale ka motlatsa mokanseliri. Ke moseholli wa ka ya tsotehang ebile ke motswalle, ke leboha Grace bosiung bona.

Ke kgothatswa ke bana baka ba ratehang ba batle. Mora wa ka ya bohlale Mikhail ya etsang thutong tsa hae tsa ka mora dikri thutong ya saekholoji Yunivesithing ya Pretoria, le moradi wa ka ya bohlale ya tla qala ka dithuto tsa dikri ho tsa thekolohelo mona Yunivesithing ya Freistata. Le ha kwana ba tswaletswe naheng esele, ba rata Afrika Borwa le ho se phele maphelo a ho ikgohomosa empa ba sebeletse setjhaba se hlokang. Ke a le leboha bobedi ba lona ka tshehetso ya lona.

Ke tseba moo ke tswang

Ke hlolohetswe batswadi ba ka ba hlokahetseng ka bobedi bosiung bona. Ba ne ba tlo ba motlotlo. Mme wa ka nka be a sa tlo bua haholo ha ho le tjena, empa mahlo a hae a ne a tla be a tsholoha noka ya dikgapa tsa thabo. Ntate wa ka nka be a ntse a bobotheha, le yena, mme a eketse ka potlako a re: ‘o ka etsa betere ho feta mona' 

Ho lona bohle, ke leboha haholoholo bakeng sa tshehetso ya lona.
Ba ntsheheditseng ka ditjhelete ha ke sa le moithuti ya motjha; bao ba ileng ba nkgothatsa ha ke qeta ho feila selemo sa pele sa yunivesithi; bao ba ileng ba ipeha kotsing ya ho thonya motlatsa mokanseliri ya nang le tlwaelo ya ho inahanela a sa thuswe; le bao ba ileng ba mpha mosebetsi wa ho sebeletsa setjhaba ha boradipolotiki ba se nang matla ba ne ba swenyeditse kgopolo ya ho tlisa motho ya sehollang pontsheng dinko. Ke a leboha.
Ke a tseba ha ke mong

Haufinyana fela ka mora ho thongwa ha ka, ke ile ka fumana email e tswang ho motswalle wa ka Chris Abels. E na le temana ya lengolo la Bokreste, ho tswa bukeng ya Esther 4:14. Ke ile ka itlhokomolla yona pele, empa ho tloha mohlang oo lentswe leo le na le bophelo ho nna. “Na ho a kgonahala hore o tlile mmusong bakeng sa nako e kang ee?”
Ke a tseba ke lokela ho ba mona,

nakong ena e hlokolotsi ya histori ya yunivesithi ya rona, le naha ya rona. Hobane ha re kgona ho atleha mona, pelong ya naha, jwalo ka Afrika Borwa re ka nna ra kgona ho epela dipoko tsa rona tsa robala (Ramphele).

Qetellong,

ba bangata ba lona le mpotsitse dikgweding tse mmalwa tse fetileng hobaneng ke tla Freistata, hara dibaka kaofela.

Ho lokile, beke e fetileng moithuti wa bongaka wa selemo sa pele o ile a ya hukung ya mmila Bloemfontein ho ya bokeletsa tjhelete bakeng sa ho thusa ba kojwana di mahetleng. Ka lekotikoti la hae le lenyane dirobotong tse kgubedu, o ne a eme fenstereng ya koloi le metswalle ya hae ya Jool. Mokganni wa letahwa o ile a tlola roboto e kgubedu a tjhaisa a ba a mo kgaola leoto. Bekeng ena ke ne eme pela bethe ya hae, pela thabo ya hae, tshepo ya hae mme botho ba hae bo a tsoteha. Ha ke se ke tsamaya Hanje Pistorius o ile a tshwara letsoho la ka mme a re: “Profesa, ke mohau ha ke kgone ho ema ke o dumedise.”
Ke ka hoo ke leng mona.

Mme ke amohela phepetso eo le mphang yona ka boikokobetso le ka maikemisetso.

